ЖЕР ҚОЙНАУЫН ПАЙДАЛАНУШЫЛАРҒА САЛЫҚ САЛУ
МӘСЕЛЕЛЕРІ БОЙЫНША АНЫҚТАМА


КЕН ОРЫНДАРЫН ИГЕРУ САЛДАРЫН ЖОЮҒА АРНАЛҒАН ШЫҒЫСТАР ЖӘНЕ ТАРАТУ ҚОРЛАРЫНА АУДАРЫМДАР СОМАЛАРЫ БОЙЫНША ШЕГЕРІМДЕР
Салық кодексі жобасының 294-бабының 1-тармағы жер қойнауын пайдаланушы кез келген екінші деңгейдегі банктегі арнайы депозиттік шотқа нақты жүргізілген аударымдар мөлшерінде тарату қорына аударымдар сомасын жылдық жиынтық табыстан шегерімге жатқызуды көздейді.
Алайда, Жер қойнауы туралы кодексте оны қолданысқа енгізген сәттен (2018 жылғы шілде) бастап,  жер қойнауын пайдаланушының тарату қорын қалыптастыруы көзделмеген, өйткені бұл тетік банктік салым кепілімен ауыстырылды.
Екі жағдайда да жер қойнауын пайдаланушы ақшаны банк шотына аударуға және оны жер қойнауын пайдалану салдарын жою үшін жинақтауға міндетті. Тарату қорынан айырмашылығы, банктік кепілінің салымына аударылатын сомалар шегерімге жатқызылмайды, бұл қаржылық жүктемені арттырады және жер қойнауын пайдаланушыларды өзара тең емес жағдайларға қояды.
Жоғарыда айтылғандарды ескере отырып, Салық кодексінің жобасын Жер қойнауы туралы кодекске сәйкес келтіру және тарату қорына ұқсас банктік салым кепілінің сомасын шегерімге жатқызу қажет деп санаймыз.


ЭКСПОРТТАЛАТЫН ШИКІ МҰНАЙ КӨЛЕМІНЕ САЛЫҚ САЛУ
Қолданыстағы Салық кодексі шикі мұнайдың экспортталатын көлеміне салықтарды есептеу кезінде Brent және Urals анықтамалық баға белгілеулерін қолдануды көздейді. 2022 жылғы сыртқы саяси жағдай аталған сорттар арасындағы баға айырмашылығын тудырды, ол барреліне 35 долларға жетті, алайда салық заңнамасында мұндай оқиғалар ескерілмеді, осыған байланысты салықтар жоғары бағамен, ал мұнай сату төмен бағамен төленді.
Нарықтың жаңа жағдайларына бейімделу және тұтастай алғанда халықаралық практикамен жақындасу мақсатында Салық кодексі жобасының 763-бабында анықтамалық баға белгілеулер негізінде емес, трансферттік баға белгілеу туралы заңнамаға сәйкес айқындалған шикі мұнайды өткізудің орташа өлшенген бағасын негізге ала отырып, салық базасын айқындау көзделеді. Алайда, бүгінде Үкімет әкімшілендірудің күрделенуіне және бюджетті жоғалту қаупіне байланысты жоғарыда аталған тәсілді Салық кодексінің жобасынан алып тастауға ниетті.
Бұл тәсіл, шын мәнінде, қолданыстағы тәсілмен салыстырғанда анағұрлым күрделі, бірақ бұл жаңа емес, өйткені ол КТС есептеу кезінде қолданылады, яғни мемлекеттік кірістер органдарында тәжірибе бар. Бұл ретте трансферттік баға белгілеу туралы заңнама мемлекеттік кіріс органдарына бақылауды жүзеге асыру үшін жаңа өкілеттіктер бере отырып, үнемі жетілдіріліп отырады.
Шикі мұнай бақылау тұрғысынан ең ашық және қарапайым тауар болып табылады, өйткені барлық қажетті ақпарат ақпарат көздерінде жарияланады. Осыған байланысты, жаңа Салық кодексінің жобасында салық базасын анықтаудың жаңа тәсілін қолдаймыз.


ЕАЭО МҰНАЙ ЖӘНЕ МҰНАЙ ӨНІМДЕРІНІҢ ОРТАҚ НАРЫҚТАРЫ ЖАҒДАЙЫНДА САЛЫҚ САЛУ
ЕАЭО туралы шарт шеңберінде қабылданған міндеттемелерге сәйкес мүше мемлекеттер мұнай мен мұнай өнімдерінің ортақ нарықтарын қалыптастыру туралы уағдаласты. Ортақ нарықтарды қалыптастыру кезінде ЕАЭО елдері басшылыққа алатын негізгі қағидаттардың бірі өзара саудада сандық шектеулер мен әкетілетін кедендік баждарды (баламалы мәні бар өзге де баждарды, салықтар мен алымдарды) қолданбау болып табылады.
Осы мезгілде мұнайға және мұнай өнімдеріне әкетілетін кедендік баждарды одақтың кедендік аумағынан тыс әкету кезінде төлеу тәртібі жекелеген, оның ішінде мүше мемлекеттердің екіжақты келісімдерімен айқындалатыны көзделген.
Бүгінгі таңда шикі мұнайды ҚР аумағынан басқа ЕАЭО мүше мемлекеттің аумағына әкетуге экспортқа рента салығы салынады. Сонымен қатар, басқа мүше мемлекеттерде мұндай салық жоқ. Рента салығын кедендік баждың баламасы деп тану ықтималдығы өте жоғары. Сонымен қатар, Ресей Федерациясы мен Беларусь Республикасында шикі мұнайға кедендік әкету баждары нөлге тең.
Осылайша, Қазақстан Республикасының салық жүйесі бүгінде одақтас мемлекеттермен тең емес жағдайда тұр, алайда Салық кодексінің жобасы осы бөлімде ешқандай өзгерістер көздемейді. Жоғарыда айтылғандарға байланысты жобада жоспарланған интеграциялық процестерді ескерген жөн.


ҚАТТЫ ПАЙДАЛЫ ҚАЗБАЛАРДЫ ӨНДІРУМЕН АЙНАЛЫСАТЫН ЖЕР ҚОЙНАУЫН ПАЙДАЛАНУШЫЛАРҒА САЛЫҚ САЛУ
Салық кодексінің жобасына келесі сұрақтарды көздейтін ережелер енгізілген:
- техногендік минералдық түзілімдердің (ТМҚ) құрамынан алынатын металдарға қатысты ПҚӨС төмендету;
- геологиялық барлау жұмыстарын жүргізуге арналған шығындарды шегерімге жатқызу мүмкіндігі;
- 5 жылға дейінгі мерзімге ПҚӨС төлеуден босату мүмкіндігін беру жолымен жұмыс істеп тұрған құрамында аз және капиталды көп қажет ететін кен орындарын (ішкі рентабельділік нормасы 15%-дан төмен) игеруді ынталандыру.
Бұл нормалар минералды-шикізат базасының сапасын төмендету және өндірістік шығындардың өсуі сияқты ТМК секторындағы проблемаларды реттеуге бағытталған. Салық аударымдарынан басқа ТМК кәсіпорындары да әлеуметтік жүктемені көтереді (ТМК компаниялары жер қойнауын пайдалануға арналған келісімшарттарда/лицензияларда көзделген көлемнен тыс әлеуметтік инвестицияларды көздейтін облыстық әкімдіктермен меморандумдар жасайды).
ТМК компанияларының алдында мемлекет экологиялық әсерді төмендету, шикізатты қайта өңдеу тереңдігін ұлғайту, жаңа инвестициялық жобаларды іске асыру, елішілік құндылықты дамыту, металдарды ішкі нарыққа дисконтпен сату және т.б. бойынша кешенді міндеттер қойғанын ескере отырып, саланың тұрақты жұмыс істеуін қамтамасыз ету үшін салық салудың тұрақтылығын сақтау, сондай-ақ рентабельділігі төмен өндірістерді қолдау және инвестициялық белсенділікті ынталандыруға бағытталған нүктелік шараларды көздеу қажет.
Жоғарыда айтылғандарға байланысты Салық кодексінің жобасында ұсынылған нормаларды қолдаймыз.
